
	DIE POORT VAN TRANE

	Die voorblad illustrasie vir die Woeste Laeveld Reeks is deur AI-sagteware gegenereer, wat die narratief verryk. Hierdie boek word vir die eerste keer in Afrikaans in e-boek formaat vrygestel.

	Die kopiereg vir hierdie storie is voorbehou en mag nie in geheel of gedeeltelik herdruk of versprei word sonder die uitgewer se skriftelike toestemming nie. Herdrukking sluit enige elektroniese of meganiese vorm in, soos e-boeke, fotokopiëring, skryf, opname op band, of enige ander manier om inligting te stoor of toegang daartoe te verkry.

	Hierdie is ’n werk van fiksie. Name, karakters, plekke en voorvalle is of die produk van die skrywer se verbeelding of word fiktief gebruik. Enige ooreenkoms met werklike persone, lewend of dood, gebeure of plekke is suiwer toevallig. Hierdie verhaal ondersoek sensitiewe politieke temas en mag standpunte of situasies bevat wat sommige lesers uitdagend of kontroversieel mag vind. Die menings wat deur fiktiewe karakters uitgespreek word, weerspieël nie noodwendig die mening van die skrywer nie. Verder is hierdie verhaal bedoel as ’n werk van verbeelding vir vermaak, bespreking of verkenning van idees en moet nie as ’n feitlike kommentaar op spesifieke werklike individue of gebeure geïnterpreteer word nie.

	OPSOMMING

	In die woeste bosveld van Oos-Transvaal het ’n meisie verlore geraak. Sy bevind haar in ’n gebied wat wemel van roekelose fortuinsoekers, beesdiewe en smokkelaars. Daar is ’n tragedie verbonde aan haar wegraak en ’n groot prys word uitgeloof aan die man wat haar lewendig kan terugbring.

	Deur die kragte van die noodlot word ’n man op haar spoor uitgestuur. ’n Man wat ’n diepe wrok in sy hart het. ’n Man wat weke en maande lank al soek en soek en soek, nie na die vermiste meisie nie, maar na iemand teenoor wie hy al sy kille en verbete wraaklus sal afkoel, indien hy hom ooit opspoor. Hy soek na ’n moordenaar... en dan loop hy ’n meisie raak wat hom laat wonder of sy nie dalk die geheimsinnige, “vermiste kleindogter van Oom Lodewyk Malan” is nie. Sy is self in hewige, asemrowende avonture betrokke. Hy kry dit reg om haar daaruit te red, maar dan kom hy te staan teen ’n vyand, so magtig en roekeloos soos die woeste Laeveld nog nooit geken het nie.

	Selfs teen hom is hy egter opgewasse. Hierdie man van staal en soepele krag, wat ’n rewolwer kan hanteer, vinniger as wat weerlig kan slaan. Johan Grimbeek, is die held van die verhaal, wat hom daarop toelê om die Laeveld, oorstroom deur fortuin soekers sedert die ontdekking van goud in 1870, weer skoon te maak...

	 

	 

	UITTREKSEL

	Opeens luister Johan aandagtig. Hy het hom verbeel dat hy ’n geknars hier vlak agter hom gehoor het. Die geraas van die beeste wat vinnig nader kom, word egter so hard dat hy nie dadelik kan vasstel wat dit kon wees nie. Opeens hoor hy dit nou weer. Johan kyk skuins na bo, en die volgende oomblik is ’n rewolwer blitsvinnig in sy hand. ’n Ruiter en perd is vir ’n oomblik teen die luglyn bokant hom sigbaar, dan verdwyn hulle in die donker skaduwees van bosse en rotse.

	Sou dit een van die Masker se manne wees wat hier dalk moet spioen of die bymekaarkomplek veilig is? Johan voel onrustig. Indien die man een van die diewe is en hy het hom reeds gesien, dan is sy planne in die war gestuur. Hy durf egter nie uit die skaduwees te voorskyn tree nie.

	 

	 

	
2. DIE POORT VAN TRANE

	Hoofstuk 1

	“En is jy van plan om met haar te trou as jy haar in die hande kry?” Die ouer man met die maer, bruingebrande gesig kyk sy jonger metgesel met ’n vonkeling in sy skerp, swart oë aan toe hy die vraag aan hom stel. Hulle ry langs mekaar te perd teen ’n steilte af, tussen bosveldbome deur.

	Die jonger man, met ’n onversorgde, ruie, swart baard aan die gesig, grinnik.

	“Weet nie,” sê hy met ’n skouerophaling. “As sy so mooi is as wat die ou kêrel sê, kan mens miskien nogal daaraan dink en as sy so baie geld gaan erf. Maar wat ek dink dit is sommer alles mal stories wat die ou snaar verkondig. As ek moet sê, sou ek sê hy is besig om kinds te word!”

	“Hoe kan jy dit sê? Hy het jou self die kaart gewys en die stuk goud-erts ook. En jy sê die kaart is baie uitvoerig geteken... Kyk hierso, Swarts...”

	Die ouer man trek meteens sy perd in, en sy klein, swart ogies bly vir ’n oomblik kwaadaardig op die gesig van die bebaarde, jonger kêrel. “Jy moenie nou ander stories begin verkondig nie. Jy het nie vantevore gesê dat jy dink dat hy aan kinds word is nie...”

	“Ja-nee, maar ek grap ook maar nou sommer,” verduidelik Swarts haastig. “Ek glo darem dat dit ’n regte kaart is daardie, wat die ou my gewys het. Hy moet taamlik kennis van die dinge hê, want hy is al meer as vyftien jaar lank nog van voor 1870 af so op ’n los en vas manier met goud soekery besig. Maar wat betref die wonderlike kleindogter van hom wat glo so spoorloos verdwyn het... ek weet nie...” Hy haal sy skouers op en grinnik weer.

	Hulle ry aan, ’n Hele ruk lank praat nie een nie. Hulle hou al in die ruigtes langs, nie in die oop deel hoër op teen die berghang nie. Die perde moet op plekke sukkelend hulle pad tussen ruie bosse deur baan, en dan is die twee ruiters verplig om agter mekaar te ry. Toe hulle ’n ruk later weer langs mekaar ry, sê die ouer man ’n skraal, benerige kêrel wat sterk en regop op sy perd sit, met sy swaar rewolwers aan ’n bandelier om sy heupe.

	“En hoe sê die ou, hoe lyk die kleindogter van hom nou eindelik? Hy het haar dan glo nog nooit eers gesien nie?”

	“Wel, hy het my ’n prent van haar ma gewys, en hy sê sy moet so lyk. Sy sal glo lig van gelaatskleur wees en moet blou oë hê.

	Hy sê sy dogter dit is die meisie se ma was glo die mooiste nooi in Oos-Transvaal. Maar hy het gehoor sy is al dood. Nou soek die ou hom mal na sy kleindogter, want hy het glo bitter berou omdat hy destyds sy eie dogter van die huis af weggejaag het.”

	Die ouer man antwoord nie hierop nie. Sy gedagtes, grimmig en sardonies, dwaal baie ver weg.

	Hy wonder of die oubaas van wie hulle praat en na wie hulle onderweg is, weet dat hy in werklikheid twee kleindogters het. Sou hy ooit weet dat sy wonderlike dogter sy was beslis die “mooiste nooi in Oos-Transvaal” van haar eerste man af weggeloop en met ’n ander kêrel gaan trou het? Sou hy ooit weet dat sy reeds dood is?

	Sou hy ooit droom wat van die twee kinders geword het, die een by die eerste man en die ander by die tweede man? Sou hy ooit kon droom dat sy dogter se eerste man op die oomblik hier te perd ry, onderweg na hom toe, met die doel om daardie geheimsinnige kaart in die hande te kry?

	Die ou het groot rykdom aangebied aan enigeen wat dan sy vermiste kleindogter kan opspoor. Soms het hy bygevoeg dat hy die rykdom en sy kleindogter aan so ’n man sal gee...

	Daar is ’n amper sardoniese laggie op die bruingebrande gesig van die ruiter toe hy hieraan dink. Die ou man het al meer as een maal aan mense gesê dat as hy ooit sy “vervloekte skoonseun” moet raakloop, hy hom soos ’n hond sal doodskiet.

	Ons sal sien, ons sal sien, dink die maer, donkerharige ruiter met die bruingebrande gesig.

	Die twee ruiters vorder stadig deur die bosse. Hulle hou nou in die koelte van ’n doringboom stil, en die ouer man haal ’n stuk papier uit sy sak waarop ’n ruwe tekening gemaak is.

	“Ek dink dit moet hierlangs wees,” sê hy. “Daar bo is ’n swarte statjie. Jy kan gerus gaan navraag doen. Vind uit maar versigtig, hoor! of die ou man en die ander kêrel gewoonlik wapens dra. Ek dink persoonlik die kamp moet net hier om die draai wees. Ek sal nie graag wil hê dat hulle ons dalk moet sien nie, vind dus maar by die swartes uit hoe ver dit nog is. As dit naby is, sal ons hier onder in die kloof moet bly totdat dit donker is.”

	Toe hy klaar gepraat het, kyk hy sy metgesel ’n oomblik stip in die gesig. Dit lyk of Swarts aarselend is.

	“As die swartes my sien, en daar gebeur iets by die kamp as daar ’n skietery of so iets plaasvind dan ken hulle net vir my...” maak hy beswaar.

	“Onsin,” kom dit skerp. “Daar sal geen skietery wees as dit nie nodig is nie. En as dit nodig is, sal jy nie daaraan hoef deel te neem nie. Ek neem nie papbroeke saam met my vir belangrike werk nie. Loop doen nou wat ek jou sê.”

	Swarts trek sy perd ongeduldig eenkant toe en ry teen die hoogte uit na waar die paar swart strooise staan.

	Hy kom ’n halfuur later terug.

	Die ander man het van sy perd afgeklim en staan in die skaduwee van die boom en wag. Hy is ’n lang, skraal man van meer as middeljarige leeftyd. Hy skuif die swaar rewolwer bandelier met twee rewolwers daarin, om sy middel reg. Bo-oor ’n hemp dra hy ’n onderbaadjie van gebreide leer, en sy koffiekleurige broek se punte raak weg in kort swart kamaste.

	Swarts sê.

	“Dit is net hier om die draai. En die oubaas is op die oomblik stoksielalleen. Die ander kêrel wat saam met hom hier goud delf, is weg na Mac-Mac toe. Maar die swartes verwag hom nou enige tyd terug.”

	“Ek sien,” sê die ouer man. Hy staan ’n oomblik fronsend en nadink. “As hy van Mac-Mac afkom,” sê hy na ’n ruk, “moet hy daar teen die berghang afkom. Hy moet die spruit in elk geval daar onderlangs deurgaan.” Hy wys met sy hand ’n myl of wat na die regterkant toe. Weer staan hy ’n oomblik en nadink, toe sê hy meteens. “Nee, kyk hier, die beste plan sal wees dat jy terugry. Gaan keer hom voor. As mens hier vir hom wag, kan dinge dalk verkeerd loop. Ek dink nou daaraan hy kan miskien van die kant af ook kom, en dan is hy by die kamp voordat ons hom in die hande kan kry. Ry jy nou terug, al is dit tot onderkant die berg vlak by Mac-Mac. Jy moet hom êrens in die oog kry. Dit sal jou volop kans gee om hom voor te lê. Neem sy perd by hom af. Dit is al wat nodig is. En laat hom dan voetslaan terug na Mac-Mac toe. Dit sal my genoeg tyd gee...”

	“Nou goed, as jy so dink...” Die jonger kêrel skyn meer tevrede te wees met hierdie opdrag. Om ’n man voor te lê en te dwing om sy perd aan jou te gee, is minder gevaarlik as om iemand met geweld van sy besittings te moet gaan beroof en in die proses miskien bewusteloos te slaan of dalk nog te skiet want die oubaas hier onder in die kloof sal seker soos ’n tier veg voordat hy daardie kaart oorhandig. Hy sal miskien wil skiet, en dan... Die jong man se oë dwaal na die rewolwers aan die sye van sy ouer metgesel. Hierdie man is baie lief om daardie rewolwers te gebruik, en hy is buitendien so vinnig en so genadeloos soos ’n mamba daarmee.

	Toe Johan Grimbeek van Mac-Mac af wegry, weet hy dat hy nie voor lank na sononder by Oom Lodewyk Malan se kamp kan terug wees nie. Hy voel nie juis onrustig daaroor nie, hoewel die wêreld hierlangs nog vol wilde diere is. Die maan sal darem gelukkig sommer vroeg op wees, en buitendien, teen daardie tyd sal hy in die oop wêreld, weg van die klowe af, kan hou.

	Die son skyn nou nog warm, hoewel dit al laag begin afsak, en Grimbeek raak gou-gou verdiep in sy gedagtes.

	Waarom glo Oom Lodewyk so vas dat sy blou oë en ligte hare het, wonder hy... ’n Meisie met laggende, blou oë en ryk, glimmende, goudgeel hare.

	Johan Grimbeek sien haar in sy verbeelding, asof sy te perd hier langs hom ry, en dit is miskien om daardie rede dat hy, ’n hele ruk later, nie so skerp op sy hoede is as wat hy anders sou gewees het nie.

	Hy dink een strook deur aan die meisie en aan Oom Lodewyk, en aan die tragiese foute wat mens soms in die lewe kan maak. Wat ter vreugde kon die ou man nie gehad het as hy nie destyds die fout gemaak het om sy dogter van hom af weg te jaag nie. Nou is sy dood, en nou leef die oubaas net in die hoop dat hy eendag sy klein dogter sal kan opspoor. Hy word in die jongste tyd sommer lastig daaroor, want nie net hy, Grimbeek, nie, maar almal wat die oubaas raakloop, word oor die aangeleentheid gespreek en gevra om te help soek.

	Grimbeek glimlag toe hy dink aan wat sy bejaarde ou vriend en peetvader sou sê as hy eendag met die nooi daar by hulle kamp sou aangery kom!

	By ’n opening tussen die ruie bosse, stuur hy sy perd deur en af na die spruitjie in die kloof. Hy dink daaraan dat dit miskien verspot van hom was om, net om Oom Lodewyk Malan weer tevrede te stel, vir die soveelste keer myle ver te ry om ’n wilde gerug oor iemand wat dan sou weet waar die meisie Is, te gaan ondersoek.

	Vonk sukkel teen die skuins, steil wal af. Sy neusgate rek wyd, en hy ruk ongeduldig met sy kop om by die water te kom.

	’n End van Grimbeek af het die bebaarde, jongerige man, wat hom dophou vandat hy van die berghang afgekom het, sy perd agter ’n ruie bos ingetrek en die teuels aan ’n tak vasgehaak. Haastig bind hy ’n doek oor ’n deel van sy gesig en sluip vinnig nader na waar Grimbeek teen die wal afgedaal het.

	Vonk en Grimbeek is reeds by die water. Swarts sien hoe hy die stang uithaal om die dier gemaklik te laat drink. Toe sluip hy vin nig, geruisloos, gebukkend, nader.

	Toe die perd klaar gedrink het, gaan Grimbeek self ook drink. Hy sit op sy knieë en skep die water met sy hande.

	By Grimbeek is geen geweer te sien nie. Hy dra egter om sy middel ’n heup-bandelier en twee rewolwers. Hy is al so gewoond aan die rewolwers dat hulle soos deel van sy kleredrag is. Die patroonband en die rewolwers is buitendien van dieselfde donker kleur as sy broek en dit is miskien die rede waarom die bebaarde kêrel dit nie betyds raaksien nie.

	“Vriend, steek jou hande in die lug!” dink ’n stem meteens gebiedend agter Grimbeek waar hy sit en water drink tussen die riete en hoë gras wat hy opsy gedruk het.

	Grimbeek laat die water wat hy geskep het, in die stroompie terugval en kyk om.

	“Hensop! Het jy nie gehoor nie? Hande op of jy vreet lood!” herhaal die kêrel sy bevel.

	Grimbeek lig sy hande stadig na sy skouers.

	“Staan op. Ek gaan geen streke duld nie, hoor. Ek wil niks van jou hê nie net jou perd. Staan op, sê ek!”

	Grimbeek staan stadig op. Die kêrel hier agter hom, wat ’n geweer in die hande hou, sien nou eers die twee rewolwers. Hy skrik so geweldig dat hy sommer vloekend uitroep.

	“So ’n vuilgoed... O, jy is ’n rewolwerskieter, nê!”

	“Ja,” sê Grimbeek ewe vriendelik. “Maar kyk hier, ou kêrel...”

	Die volgende oomblik swaai hy om en gooi homself plat op die grond neer, en in dieselfde deeltjie van ’n sekonde straal daar vuur uit al twee se rewolwers.

	Hy lê half op sy rug, met sy elmboë op die grond en die rewolwers in sy twee hande. In een beweging, so vinnig dat die oog dit amper nie kon volg nie, het hy gelyktydig al twee die rewolwers uit hulle skedes gelig en gelyktydig, soos ’n enkele knal, het die twee skote geval.

	Die geweer in die hande van die man hier agter hom, bulder, maar die skoot is amper regop in die lug in afgetrek, want die twee koeëls het die man reeds teen die bors geslaan en agteroor geslinger toe hy daaraan dink om te skiet. Hy sak nou met ’n roggelende geluid ineen.

	Grimbeek is bleek in die gesig toe hy stadig in ’n sittende posisie kom en toe begin opstaan, met die rewolwers steeds gereed in sy hande.

	Hy sien nou dat dit nie vir hom nodig is om langer ’n rewolwer in die hand te hou nie, want die man wat daar tussen die lang gras lê, is reeds sterwende. Een koeël is deur sy hart, die ander deur die longe.

	Daar is geen selfverwyt by Grimbeek nie. As hy nie vinnig genoeg was en die man op die plek doodgeskiet het nie, sou die kêrel hom heel moontlik koelbloedig met die geweer neergeskiet het. Sulke dinge het al gebeur, selfs wanneer die buit minder was as so ’n lieflike dier soos Vonk, met saal en toom en alles.

	Grimbeek is ’n lang, leniggeboude jong man. Hy loop met soepele, gemaklike bewegings tot by die sterwende man. As die kêrel nog kon sien, sou hy vlak by hom ’n paar sterk voete in sagte skoene met gebreide koedoevel-oorleer, gesien het, daarna ’n paar kort kamassies, ook van die een of ander soort bokvel, met die hare nog daaraan. Uit die kamaste kom die pype van ’n donkerkleurige fluweelbroek, en daarna is daardie swart rewolwerpatroonband om sy middel te sien. Maar die kêrel se oë verstar reeds in die greep van die dood. Die duime van Grimbeek se twee sterkgeboude hande is agter die bandelier ingehaak. Hy staan met ’n grimmige uit drukking in sy oë na die bebaarde gesig en afkyk.

	“Nou sal jy nie op Vonk kan ry nie, ou vriend,” sê hy. “Ek is bevrees jy sal op geen perd se rug meer hier op aarde kan klim nie.”

	Grimbeek kyk behoedsaam rond. Dalk het die kêrel ’n maat hier naby... Toe kom daar ver tussen die bosse die geproes van ’n perd na hom toe.

	Hy stap na Vonk toe en lei hom versigtig, behoedsaam, in daar die rigting.

	Hy sien die perd van die dooie man aan die bos vasgemaak. En toe staan Grimbeek ’n hele ruk lank doodstil en peins.

	Die man het dan ’n perd, en ’n dekselse mooi perd daarby! Om watter rede sou hy vir Vonk wou gehad het?

	En toe, amper sonder rede, kom daar meteens skerp, stekende onrus in sy hart oor Oom Lodewyk. Hy wonder... en sonder om verder te redeneer, neem hy ’n besluit. Hy gaan die dooie man net so hier laat bly en afsit na Oom Lodewyk toe.

	Hy stap gou na die ander perd toe, saal hom af en gee hom ’n raps sodat hy die bosse in hardloop. Dit word netnou nag, en Grimbeek sal nie graag die perd hier vasgemaak wil laat bly om aan die genade van leeus en tiers of hiënas oorgelaat te wees nie.

	“Kom Vonk, aanstryk jong,” jaag hy sy perd aan. Hy weet nie waarom hy meteens so onrustig oor Oom Lodewyk voel nie.

	Die maan skyn helder toe Grimbeek later met ’n wye draai die ruie kloof vermy en teen die rantjie uitry alvorens na die spruit toe af te daal waar Oom Lodewyk se kamp is.

	Die perd beur teen die hoogtetjie uit, maar toe hulle bo kom, trek Grimbeek hom meteens tot stilstand.

	Daar onder in die kloof moes mens van hier af die kampvuur voor Oom Lodewyk se tentjie gesien het. Maar daar is geen vuur of lig nie.

	Grimbeek wonder waarom dit is.

	Waarom lyk die afwesigheid van die gebruiklike aandvuurtjie van die ou man, of van enige lig in die tent, vir hom so verkeerd, onheilspellend?

	Miskien voel hy maar sommer senuweeagtig en gespanne weens die voorval van vroeër.

	Buitendien, dalk het die oubaas maar nie ’n vuur of lig aangesteek nie, omdat hy nog al die tyd vir hom, Johan, wag.

	Die maan skyn egter baie helder, en dit mag dalk net wees dat die oubaas in die maanlig by die spoelgoud-wassery in die spruitjie besig is. Maar Johan betwyfel dit.

	Dit is ook nog te vroeg in die aand vir die ou man om reeds in die bed te wees tensy hy siek voel.

	Johan ry aan, teen die klipperige kant van die rantjie af. Onder is ’n plat laagtetjie. Aan die oorkant van die gelykte is ’n paar groot, lommerryke bome wildevyebome en onder een van hulle staan Oom Lodewyk se tentjie. Johan sien hoe kolle maanlig deur die blare dring en op die wit tentjie val.

	Maar dit is so stil by die tent dat daar al hoe meer onrus in Grimbeek se hart kom. ’n Atmosfeer van onheil sak om hom toe. Hy is nog ’n hele end van die tentjie af toe hy meteens weer stilhou en aandagtig luister.

	Sy hart begin vinnig bons. Ver weg hoor hy ’n ritmiese geklop, soos van perdepote. Hy hoor dit net eenmaal duidelik en toe nie weer nie. Die skielike getjank van ’n jakkals hier naby, laat met eens sy hand op die kolf van een van sy rewolwers rus.

	Daar is nog maar min ander bosveld-naggeluide, maar Grimbeek hoor van ver, miskien myle van hier af, ’n diep oemf-oemf-geluid die gebrul van ’n leeu. Dan is dit doodstil.

	Hy luister, maar hoor daardie geklap van perdepote nie weer nie.

	Toe stoot hy vir Vonk aan, en vlak by die tentjie gly hy van die perd af met sy gesig na die tentjie toe en sy oë en ore ingespan om enige verdagte geluid of vinnige beweging op te vang.

	“Oom Lodewyk!” roep hy hard, maar daar is geen antwoord nie. Al geluid wat hy hoor, is weer die getjank van jakkalse ver en naby, en ’n geskuifel in die hoë takkraaltjie hier vlak by, waar Oom Lodewyk se twee pakdonkies snags gehou word.

	Grimbeek se hande rus op sy heupe vlak by die kolwe van sy rewolwers, toe hy na Oom Lodewyk se tentjie toe aanstap.

	Die tent se klap hang toe. Hy ruk dit oop en tree weer vinnig terug.

	“Oom Lodewyk,” roep hy weer, sagter. Nog is daar geen antwoord nie. Maar toe Johan luister, hoor hy ’n duidelike asemhaling binne-in die tent, en hier vlak by die deur sien hy Oom Lodewyk se geweer lê. Dit is heeltemal ’n buitengewone, verkeerde plek vir die geweer...

	Johan stap die tent nou vinnig binne, ’n rewolwer in die hand. Dit is taamlik donker daar binne, maar hy sien dadelik vir Oom Lodewyk uitgestrek lê.

	In een oogopslag sien hy ook, danksy die maanlig wat van buite af inkom, dat daar ’n bakleiery of iets van die aard moes plaasgevind het te oordeel na die omgekrapte toestand van die goed binne-in die tent.

	Beddegoed lê oral rond. Die kas negosieware is afgestamp van die klippe waarop dit gestaan het.

	Maar hy het geen tyd om nou na hierdie dinge te kyk nie.

	“Oom Lodewyk!” roep hy in ’n hees stem uit toe hy na die ou man toe snel en aan sy knie!.

	Hy vat aan hom, en dadelik is sy hand klewerig van bloed.

	Johan kyk vinnig rond, sien die lampolie-lantern wat ook eenkant omgeval lê, en steek dit aan.

	In die lig van die lantern sien hy ’n blinkende, donker bloed pappery op Oom Lodewyk se bors. Die hemp is halfpad weg getrek van die bors, maar dit is deurweek van bloed.

	Oom Lodewyk haal roggelend asem, en hy maak ’n geluid asof hy wil praat.

	Johan voel versigtig aan sy bors, aan die snaakse pappery wat daarop lê. Toe sien hy dat daar groen blare van ’n boom in die klewerige bloed op die bors vassit.

	Hy weet dadelik dat daardie blare daar gesit is in ’n poging om die bloeding te keer. Dit is ’n bekende noodhulpmanier om bloeding te probeer keer.

	Oom Lodewyk het blykbaar ’n koeëlwond in die bors, onderkant daardie blare.

	Johan se keel wil toetrek van aandoening en kille woede. Daar die perdepote wat hy onder in die kloof hoor klap het... Is dit dalk die persoon wat vir hierdie daad verantwoordelik is?

	Arme Oom Lodewyk! Liewe Oom Lodewyk...

	Vir ’n vlugtige oomblik laat Johan se brandende wraaklus hom daaraan dink om Oom Lodewyk hier netso te laat lê en op sy perd te spring en die persoon wat daar onder in die kloof te perd weg gejaag het, agterna te sit.

	Maar hy bedink hom. Miskien is daar nog iets vir Oom Lodewyk te doen. Miskien kan hy die dood nog afweer.

	Versigtig bevoel Johan die ontblote, bebloede bors. Hy lig die blare van die wond af. Die blare sal tog in ieder geval niks help om die bloeding binne in die borskas te keer nie.

	’n Verlammende gevoel kom in sy hart toe hy die wond sien. Dit is reg bokant die hart ’n Ribbebeen is stukkend geskiet, en die koeël het na binne gedring. Johan steek sy hand onder die ou man se rug in. Die koeël is nie daar uit nie.

	Dit is dus waarskynlik ’n rewolwerkoeël.

	Toe hy sy hand uittrek, gee Oom Lodewyk ’n kreun. Hy maak sy oë oop en kyk in Johan se gesig. Sy oë is flou, maar hy staar na Johan. Dit is eers asof hy hom nie ken nie. Maar toe noem hy fluisterend sy naam.

	“Johan...”

	Hy probeer nog iets uitkry, maar Grimbeek maak hom stal. Agter in die negosiekas is ’n bottel brandewyn, en Grimbeek bring dit dadelik te voorskyn en laat ’n bietjie daarvan tussen die ou man se lippe inloop.

	Grimbeek trek ’n kombers nader en druk dit onder sy kop in. Ander komberse neem hy en maak die oubaas warm toe. Hy weet dat dit een van die eerste dinge is wat mens moet doen as iemand swaar beseer is of baie bloed verloor het.

	Grimbeek kyk noukeuriger in die tent rond. Hy kan nog nie presies agterkom wat hier gebeur het nie. Oom Lodewyk se geweer lê naby die deur van die tentjie. Daar is ’n leë dop in die magasyn. Dit is dus afgevuur.

	’n Oomblik staan Grimbeek buite en luister. Al wat hy egter hoor, is ver weg die gebrul van leeus. Hy gaan weer na Oom Lodewyk toe.

	Die vlugtige gedagte dat Oom Lodewyk homself dalk geskiet het, word heeltemal verdryf toe Oom Lodewyk ’n rukkie later, asof bygebring deur die brandewyn, weer Johan se naam noem en toe fluisterend uitkry.

	“Hy... hy was te vinnig vir my... Skelm... wou hier in die tent goed kom steel... So vinnig soos... blits... met sy rewolwer.”

	“Sjuut, Oom Lodewyk,” vermaan Johan hom. “Sê my net een ding. Was hy te perd?”

	“Ja... hy... hy...”

	“Stil nou, Oom Lodewyk,” gebied Johan.

	Die gedagte om die skurk wat vir hierdie onmenslike wandaad verantwoordelik is, agterna te sit, gryp Johan weer beet. Hy begin al aanstap na Vonk toe. Maar toe keer hy homself weer. Oom Lodewyk het hulp dringend nodig. Miskien kan sy lewe nog gered word...

	’n Ruk later kry Grimbeek die vuur buitekant aan die gang en sit ’n potjie wildsvleis wat daar staan, op om vir Oom Lodewyk bietjie sop te kook.

	Hy wonder of die ou man gaan leef.

	Vir Grimbeek is dit asof sy eie vader in die tentjie op sterwe lê. Hierdie ou man het hom toe hy nog heel klein was, as weeskind aangeneem en grootgemaak. Grimbeek kan onthou hoe Oom Lodewijk hom leer lees en skryf het. Hy kan onthou hoe die oubaas by sy siekbed gewaak het, nagte deur, en hoe hy menige ander vriendskapsdaad vir hom gedoen het.

	As hy moet sterf... Grimbeek weet dat hy nooit sal rus voordat hy die moordenaar opgespoor het nie.

	 

	
Hoofstuk 2

	Magda hou die leisels met haar een hand vas terwyl die ander hand die geweer wat hier agter haar op die karkussing lê, bietjie nader trek. Sy kyk half onrustig rond na die ruie bosse aan weerskante van die pad. Dit lyk na ’n ongerepte wildernis hierlangs, en hier en daar is geweldige hoë bome. Die dowwe pad eintlik net ’n spoor tussen die gras vleg kronkelend tussen die bome deur.

	Sy weet nie waarom sy nou juis bang begin voel het nie. Seker omdat dit so ruig en woes op hierdie besondere plek is. En sy wonder waarom Walters, wat al die tyd te perd by die kar gebly het, nou juis hierdie woeste omgewing moes uitsoek om vooruit te ry-

	“Daar is ’n delwerskamp hier voor in Tierboskloof,” het hy gesê. Ek dink ek ry gou vooruit om te hoor of daar nie dalk ’n korter pad is nie... Die kant om die berg, dink ek.” En sonder meer het hy sy perd in die ribbes gestamp en tussen die bosse in weggery.

	Magda besluit dat dit verspot van haar is om nou onnodig bang te wees. Sy wou mos hierdie rit aandurf en buitendien, sy het mos ’n geweer by haar.

	Walters is egter nou al ’n driekwartier gelede weg en sy sien die delwerskamp waarvan hy praat, nog nêrens nie...

	Meteens ruk sy soos sy skrik, want van ’n skurwe klipkoppie hier vlak by die pad het ’n knal soos van ’n geweerskoot gekom. Die koeël tref ’n klip in die gras, nie ver van haar af nie, en skram singend weg. En toe is daar weer ’n skoot, en hierdie keer slaan die stof ’n end voor die kar uit.

	Magda raap haar geweer op en sonder meer blits sy in die rigting van daardie klipkoppie. Sy het dit sommer op die ingewing van die oomblik en uit skone skrik gedoen, maar sy is nou ook nie spyt daaroor nie, want daar word nou alweer geskiet. Sy skud die leisels om die perde aan te jaag. Hulle slaan op ’n galop oor. Weer word daar na haar geskiet, en weer. Sy draai om en skiet vinnig terug na die klipkoppie toe. Sy kan egter geen bewegende persoon daar sien nie.

	Die geskiet begin die perde verwilderd maak. Sy laat hulle egter maar begaan om so gou moontlik weg te kom. Sy kan nie begryp wie na haar skiet en met watter doel nie. Weer knal ’n skoot skuins agter haar van die klipkoppie af... En die volgende oomblik is daar amper ’n tragedie. Die perde het meteens wild en verskrik op loop gegaan, en net toe hulle om ’n digte bos ry, waar die dowwe pad ’n skerp draai maak, is daar ’n groot, droë boom in die pad. Die perde nael so vinnig dat hulle amper bo-op die droë boom is voordat Magda dit agterkom. Sy ruk aan die leisels om die perde tot stilstand te bring, want daar is geen kans om uit te draai nie. Takke staan van die boom af uit, en een van die perde klim half tussen die takke in voordat hy gaan staan. Dit is ook maar ’n geluk, want die ander een wil wegswenk, ruk aan die tuie en begin skop, en sou sekerlik op loop gegaan het as hy nie, deurdat sy maat vas is, gekeer was nie.

	Die perde is bewend van skrik toe Magda, wat haastig van die kar afgespring het, hulle tot bedaring probeer bring. Gou-gou trek sy die tuie weer reg. Sy is dankbaar om te sien dat daar darem niks gebreek het nie. Die boomstomp is gelukkig nie baie swaar nie en met haar geweer in die hand tel sy dit gou uit die pad uit.

	Haastig klim sy van die kar en ry aan. Sy bemerk nou egter dat die een perd baie mank is en kort-kort sy een been probeer skud en ook sy kop daarheen ruk, asof iets hom pynig en eers toe sien sy die bloed wat van sy been afloop.

	Sy is oortuig daarvan dat een van die geweer of rewolwerskote die perd getref het. Maar sy is te verskrik en bang om stil te hou, en sy jaag die perde maar aan om vinnig te draf.

	Daar is nou geen verdere skietery meer nie. Maar daar is ook geen teken van die delwerskamp waarvan Walters gepraat het nie!

	Sy ry nog ’n hele halfuur lank aan. Die vlokke sweet val van die perde af soos sy hulle laat hardloop.

	Meteens hoor sy perdepote agter haar klap. Sy swaai om, geweer in die hand. Maar toe sien sy dat dit Walters is wat besig is om haar in te haal. Met ’n sug van verligting hou sy stil.

	Walters trek sy perd langs die kar tot stilstand. Hy is ’n groot, breedgeboude man met ’n oop gesig wat aantreklik sou gewees het as dit nie was vir iets om die mond en ken wat mens die indruk gee dat daar iets swak, ’n roekeloosheid, in sy karakter is nie. Half uitasem beduie hy aan haar.

	“Ek het hier bo tussen die bosse deurgesny met die doel om jou voor te keer, maar toe is jy al verby. Joe Blake se delwerskamp is net hier om die draai... Dit is alles reg. Ons is op die regte pad en moet maar so aanhou. Die ander pad wat ek in gedagte gehad het, is glo onrybaar...”

	Magda verstaan nou waarom hy van agter gekom het terwyl hy eintlik voor, by die delwerskamp, moes gewees het. Dit is natuurlik omdat hy ’n kortpad deur die bosse wou neem om haar voor te keer, maar toe in werklikheid agter haar uitgekom het. Sy wys hom die besering aan die perd se been dit is ’n koeëlwond in die blad, en toe Walters met ontsteltenis en wydgerekte oë daarheen loop en aan die nog bewende perd se blad voel, sê hy.

	“Magtig, dit moet ’n rewolwerkoeël wees! Hier sit hy nog.”

	Magda kalmeer die perd wat van die pyn in die tuig begin spartel, en toe wys Walters haar die knop eenkant onder die nek. Vinnig, en met gefronste winkbroue, ondervra Walters vir haar oor die voorval. Met ’n uitroep van verontwaardiging plaas hy sy hand op die kolf van die rewolwer wat aan sy sy hang, in ’n leersak aan ’n heup bandelier.

	“Die vloek sou les opgesê het as ek maar daar by was,” sê hy. “Ek is baie lus en ry terug daarheen...”

	“Nee, nee, Walters,” protesteer sy egter teen hierdie voorstel. “Ons moet ry as ons vanaand nog in Barberton wil wees...”

	“Met hierdie beseerde perd?” Walters skud sy kop bedenklik. “Ek wonder of ons dit ooit gaan maak... Ek dink jy sal ’n goeie ding doen as jy my raad wil aanvaar en omdraai, Magda. Dit lyk amper of hierdie reis gedoem is tot mislukking. Gister was dit die stukkende wiel, en nou...”

	“Walters, kyk hier,” kom dit met beslistheid van die meisie. “Ek is nie van plan om om te draai nie, wat ook al gebeur. Ek het werklik gedink ek kan op jou staatmaak, en nou is jy die een wat my wil ontmoedig.” Sy kyk hom onseker aan. “Mnr. Viljee het gesê ek kan honderd persent op jou staatmaak...”

	“O, ek is bereid om aan te gaan,” sê Walters effens ergerlik. “Ek het maar net aan jou gedink.” Hy loop na sy perd toe en klim op. Magda klim op die kar en ry aan. Walters ry op ’n galop en is gou uit die gesig. Hy ry ver vooruit, en toe Magda ’n kwartier later ’n end voor haar onder skaduryke bosveldbome ’n groep tente sien, staan Walters haar reeds daar en inwag, in die geselskap van twee bebaarde manne.

	Nader aan haar, daar onder, vlak by ’n spruitjie, sien sy nog drie manne, vuil en bebaard. Hulle werskaf met delwersgereedskap, maar toe hulle haar sien, laat hulle dit net so staan en staar haar aan.

	Een van hulle maak ’n ruwe opmerking in Engels ’n opmerking wat nie vir haar ore bedoel is nie, maar wat sy tog hoor, en sy vererg haar bloediglik daaroor, veral toe die ander daarop antwoord en dit uitskater van die lag.

	Toe sy stilhou, kom Walters na haar toe. Op haar versoek bring hy vir haar ’n beker water, en toe sy dit drink, ruik sy dat daar kort vantevore in die beker brandewyn was. Sy drink dit tog wel, en bedank hom daarvoor, en toe stel hy voor dat sy gerus bietjie kan afklim en dat hulle ’n rukkie daar moet rus. Galant hou hy sy arm om haar te help om van die kar af te klim.

	“Nee, Walters,” sê sy effens boosaardig op gedempte toon. “Ons kan nie versuim nie! Jy weet dit goed genoeg. Buitendien, hierdie ruwe manne se geselskap staan my nie aan nie. Hulle lyk my tipiese uitlandse avontuursoekers. Kyk net hoe staan hulle mens en aanstaar...”

	“Nou goed, dan ry ons terstond,” willig hy in. “Ek kom nou nou. Ek wil net gou weer sekerheid kry oor die pad.”

	Hy haas hom terug met die beker en gaan die tent binne. ’n Hele ruk lank sit sy en wag. Toe die perde eenmaal ongeduldig in die kar rondtrap en tru staan, sien sy by die tentdeur in en kry vir Walters in die oog waar hy die beker vashou onderwyl een van die bebaarde delwers vir hom uit ’n bottel daarin skink.

	Sy sien hoe hy dit wegsluk. Toe kom hy na haar toe, en van ver af kan ry reeds die drank aan hom ruik.

	Ergerlik skud sy die leisels en laat die perde wegtrek, en Walters moet maar met die perd agterna kom.

	Dit was nog altyd Walters se groot moeilikheid in die lewe drank. Maar Magda het gehoop dat hy dit op hierdie rit sou laat staan omdat sy hom die eer aangedoen het om hom te vra om haar geleide te doen. Dit is ’n ongehoorde ding vir ’n vrou om in hierdie tye hier in die woeste dele alleen op reis te gaan. Sedert ’n paar jaar eintlik omstreeks 1882 langs praat die mense van die binnedringing van die “beskawing” in die wildernis, maar Magda is baie skepties en sinies oor hierdie “beskawing”, want vandat dit hier na die Laeveld toe gekom het, wemel dit eintlik van boewe, avonturiers en ander ongewenste karakters hier.

	Vroeër was die enigste boewe hierlangs perde en beesdiewe, wat die boere se lewe al genoeg versuur het, maar vandag, weens die instroming van fortuinsoekers uit alle dele van die wêreld agter goud aan, is niemand sy lewe meer seker nie, want in elke kloof tussen die berge of langs elke stroom water waar miskien bietjie spoelgoud is, tref meer goudsoekers aan, en dikwels is hierdie goudsoekers niks anders nie as ’n roof of moordbende wat hom op hierdie manier skuilhou.

	Magda voel bly dat Walters darem nou vlak by haar bly. Ander kant die berge, in die beesboerdery-wêreld vanwaar sy kom, voel sy nooit so skrikkerig as hier aan die duskant waar in die laaste tyd so baie goudontdekkings gedoen is nie. Dit wil nie sê dat dit in die gebied anderkant die berge stil en rustig is nie. Inteendeel, dinge is besig om op ’n verskriklike manier daar verkeerd te loop. Magda se gemoed is eintlik somber en diep onrustig as sy daaroor nadink.

